
	БОСНА И ХЕРЦЕГОВИНА

Агенција за заштиту личних података

у Босни и Херцеговини

С а р а ј е в о


Broj: xxxxxxxxxxxxxxxxxxx
Sarajevo, 02.06.2016. godine
Na temelju člana 40. stav (1) tačka b) Zakona o zaštiti ličnih podataka („Službeni glasnik BiH“, broj 49/06 i 76/11 i 89/11), rješavajući po prigovoru A.B. iz S. protiv KJKP „Vodovod i kanalizacija“ d.o.o Sarajevo, zbog zahtjeva da se registracija novog korisnika komunalne usluge i promjena broja članova domaćinstva u zgradama kolektivnog stanovanja dokazuje izjavom predstavnika etažnih vlasnika ili izjavom dva etažna vlasnika, Agencija za zaštitu ličnih podataka u Bosni i Hercegovini, d o n o s i :

R  J  E  Š  E  NJ  E

I. Prigovor A.B. iz S. protiv KJKP „Vodovod i kanalizacija“ d.o.o Sarajevo, zbog zahtjeva da se registracija novog korisnika komunalne usluge i promjena broja članova domaćinstva u zgradama kolektivnog stanovanja dokazuje izjavom predstavnika etažnih vlasnika ili izjavom dva etažna vlasnika, usvaja se kao utemeljen.
II. Nalaže se KJKP „Vodovod i kanalizacija“ d.o.o Sarajevo da postupak registracije novog korisnika komunalne usluge i promjene broja članova domaćinstva u zgradama kolektivnog stanovanja vrši u skladu sa Uredbom o opštim uslovima za snabdjevanje vodom za piće, obradu i odvođenje otpadnih i atmosferskih voda, a pri tome vodeći računa o pravu na privatnost i zaštitu podataka korisnika komunalne usluge.

III. KJKP „Vodovod i kanalizacija“ d.o.o Sarajevo, dužan je u roku od 30 dana od dana dostavljanja rješenja, da pismeno obavijesti ovu Agenciju i dostaviti dokaze o mjerama koje je preduzeo u vezi sa sprovođenjem tačke II.dispozitiva ovog Rješenja. 
O b r a z l o ž e nj e

Agencija za zaštitu ličnih podataka u Bosni i Hercegovini (u daljem tekstu: Agencija) je dana 11.03.2016. godine primila zahtjev za dostavu mišljenja A.B. iz S., u kojem navodi da kao stanar u zgradi u kojoj živi tek 6 mjeseci želi da odjavi jednu osobu iz porodičnog domaćinstva radi umanjenja računa koje joj ispostavlja KJKP „Vodovod i kanalizacija“ d.o.o Sarajevo (u daljem tekstu: ViK). Navodi da ViK ne prihvata materijalne dokaze kao osnov za umanjenje broja članova porodičnog domaćinstva već insistrira da, u nedostatku predstavnika kućnog savjeta, „2 proizvoljne komšije“ potvrde da je broj članova njenog kućanstva smanjen. Objašnjava da je nadležnom sudu podnijela zahtjev za razvod braka, da je sud isti primio (posjeduje povratnicu), da suprug već skoro 6 mjeseci živi na drugoj adresi i da nikada nije ni bio prijavljen na adresi na kojoj ona stanuje. Navodi da je sve prethodno nabrojane dokaze ponudila radnicima ViK-a, ali da je odbijena uz objašnjenje da materijalni dokazi nisu relevantni, te da je potrebno da pribavi potpise dvije proizvoljne osobe koje i ne poznaje, koji su za ViK relevantan izvor podataka o njenom ličnom, intimnom i porodičnom životu. Ističe da je posljednje što želi da u višestambenom objektu u koji se tek uselila i nikoga ne poznaje, kuca na vrata komšija, kako bi joj njoj nepoznate osobe potpisale potvrdu da je rastavljena od supruga. Navodi da je radnicima ViK-a ponudila da, ukoliko žele, dođu i izvrše neposredan uvid u stvarno stanje, no oni su to odbili. Od Agencije zahtjeva da hitno interveniše u vidu izdavanja mišljenja i da izda prekršajne naloge ViK-u. 
Nakon što je Agencija dana 20.03.2016. godine od A.B. primila e-mail kojim je obavještava da isti smatra „žalbom“ protiv kontrolora ViK, zbog zahtjevanja ViK-a da izjavama svjedoka dokazuje broj članova domaćinstva, Agencija je aktom broj: 03-1-37-2-262-4/16 od 23.03.2016. godine obavijestila A.B. da će sprovesti postupak po prigovoru prema ViK-u.

Dana 28.03.2016. godine, A.B. (u daljem tekstu: podnosilac prigovora) je Agenciji putem e-maila dostavila akt kojim je obavještava da je sedmicu prije podnesen zahtjev da se upiše kao jedini vlasnik stana, na temelju notarski obrađenog bračnog ugovora o podjeli imovine. Navodi da Agenciji u prilogu e-mail-a dostavlja i zahtjev za sporazumni razvod braka sa povratnicom koja dokazuje da je isti od strane suda primljen 02.02.2016. godine. Međutim, uvidom u e-mail poruku od 28.03.2016. godine, dostavljenu Agenciji od strane podnosioca prigovora, vidljivo je da isti nije priložen uz e-mail.

U prilogu, podnosilac prigovora je dostavila skeniran:

· Izvod iz knjige položenih ugovora Zemljišnoknjižnog ureda Opštiskog suda u S. broj: 0XX-0-NAR-xx-yyy zzz KPU poduložak broj: wwww od 15.03.2016. godine. Neposrednim uvidom u Izvod, utvrđeno je da je na ime P.R., sin N., uknjiženo pravo vlasništva na temelju Ugovora o kupoprodaji broj: OPU-IP-xxx/2015 od 12.06.2015. godine, te da je knjiženje sprovedeno od strane Zemljišnoknjižnog ureda dana 13.10.2015. godine sa udjelom 1/1. Takođe je utvrđeno da je na ime A.B rođ. C., kći M., uknjiženo pravo vlasništva na temelju Izjave broj: OPU-IP-zzz/2015 od 14.12.2015. godine, te da je knjiženje sprovedeno od strane Zemljišnoknjižnog ureda dana 05.01.2016. godine sa udjelom 1/2. 
Agencija je aktom broj: UP1 03-1-37-1-66-3/16 od 28.03.2016. godine, od ViK-a zatražila da u roku od 5 dana od dana prijema akta dostavi izjašnjenje o svim navodima iz podnesenog prigovora, te da dostave informaciju po kom pravnom temelju i u koju svrhu se od podnosioca prigovora zahtijeva da dostavi potpisane izjave trećih osoba o činjenicama iz njenog privatnog života.
Podnosilac prigovora je dana 31.03.2016. godine elektronskim putem, u prilogu e-maila dostavila Ugovor o podjeli bračne stečevine broj: OPU-IP: yyy/16 od 17.03.2016. godine.

Pošto ViK u ostavljenom roku nije dostavio izjašnjenje i tražene informacije, Agencija je aktom broj: UP1 03-1-37-1-66-5/16 od 15.04.2016. godine urgirala na dostavljanju istih.
ViK je aktom broj: yyyy/16 od 07.04.2016. godine (Agencija primila 21.04.2016.) dostavio traženo izjašnjenje. U izjašnjenju se navodi da su uvidom u bazu podataka utvrdili da na adresi V. W. XX nema evidentiranog potrošača A.B., kao i da nikada nije podnesen zahtjev sa validnom dokumentacijom o evidentiranju navedenog korisnika.

Nadalje, ViK u izjašnjenju navodi da mu se 15.03.2016. godine dopisom obratila podnosilac prigovora, a da je na dopis odgovoreno 18.03.2016. godine i naglašeno da navedenoj adresi podnosilac prigovora nije evidentirana kao korisnik.

ViK dalje obavještava Agenciju da imaju proceduru po kojoj samo ovlašteni predstavnik zgrade kolektivnog stanovanja (ako je izabran) može izvršiti prijavu i odjavu potrošača, te izvršiti izmjenu broja članova domaćinstva i da ne postoji drugi način evidencije u zgradama gdje se potrošačima obračun i fakturisanje vrši na osnovu broja prijavljenih članova. ViK naglašava da se izmjene vrše na za to propisanom obrascu, uz potpis predstavnika ili potpisima dva stanara, ako ne postoji izabrani predstavnik, te se ne mogu izvršiti putem dopisa ili samo na osnovu izjave potrošača, o čemu je podnosilac prigovora obavještena u odgovoru koji joj je uputio ViK.
Na kraju izjašnjenja, ViK navodi da je u konkretnom slučaju obaveza podnosioca prigovora, kao vlasnice stana, bila da se registruje kao potrošač, te da na vrijeme dostavi broj članova domaćinstva kako bi se potrošnja vode ravnomjerno rasporedila na ostale prijavljene stanare.
Podnosilac prigovora je dana 28.04.2016. godine urgirala na očitovanju Agencije, uz naznaku da će se obratiti medijima.

Agencija je aktom broj: UP1 03-1-37-1-66-8/16 ZL od 28.04.2016. godine obavjestila podnosioca prigovora da se iz dostavljenog izjašnjenja ViK-a ne može utvrditi potpuno činjenično stanje, te da će izvršiti vanredni inspekcijski nadzor u ViK-u.
U cilju utvrđivanja relevantnih činjenica i okolnosti koje su od značaja za razjašnjenje predmetne stvari, na temelju Naloga za inspekcijski nadzor broj: UP1 03-1-37-3-94-1/16 ZL od 04.05.2016. godine, izvršen je vanredni inspekcijski nadzor u ViK-u. Predmet inspekcijskog nadzora bio je obrada ličnih podataka A.B. – dopis A.B. od 15.03.2016. godine dostavljen KJKP „Vodovod i kanalizacija“ d.o.o Sarajevo, odgovor KJKP „Vodovod i kanalizacija“ d.o.o Sarajevo od 18.03.2016. godine dostavljen A.B. i procedure KJKP „Vodovod i kanalizacija“ d.o.o Sarajevo za prijavu/odjavu članova domaćinstva. Inspekcijski nadzor je izvršen u ViK-u dana 05.05.2016. godine, sa početkom u 10,30 sati, kojem je kao odgovorna osoba prisustvovala Š. S., šef naplate. O izvršenom inspekcijskom nadzoru u ViK-u sačinjen je Zapisnik broj: UP1 03-1-37-3-94-3/16 ZL. Odgovornoj osobi ViK-a je predat jedan primjerak Zapisnika na koji nije bilo primjedbi.

U Zapisniku o inspekcijskom nadzoru konstatovano je sljedeće stanje:
Inspektor Agencije je izvršio uvid i u prilog zapisnika uzeo kopije sljedećih dokumenata:
· Zahtjev za urgentno umanjenje članova domaćinstva od 15.03.2016. godine, podnesen od strane A.B. KJKP „Vodovod i kanalizacija“ d.o.o Sarajevo;
· Zahtjev za sporazumni razvod braka od 29.01.2016. godine, dostavljen od strane A.B. i P.R. Opštinskom sudu u S. sa kopijom dostavnice;
· Odgovor na dopis, akt broj: xxyy-z/16 od 18.03.2016. godine, dostavljen A.B. od strane KJKP „Vodovod i kanalizacija“ d.o.o Sarajevo;

· Reklamacije i povrata računa od 06.04.2016. godine, dostavljene od strane A.B. KJKP „Vodovod i kanalizacija“ d.o.o Sarajevo;

· Račun broj: abcdefgh od 23.03.2016. godine izdat od strane KJKP „Vodovod i kanalizacija“ d.o.o Sarajevo na ime K.M, V.W. XX, S.;

· Ugovor o podjeli bračne stečevine broj: OPU-IP: xxx/16 od 17.03.2016. godine;

· Odgovor na dopis, akt broj: xxyy-z/16 od 12.04.2016. godine dostavljen A.B. od strane KJKP „Vodovod i kanalizacija“ d.o.o Sarajevo;

· Nalog za izmjenu podataka broj: abc/2016 od 12.04.2016. godine, kojim je urađen prevod vlasništva nad stanom u ulici V.W. XX sa K.M. na A.B. i umanjen broj članova domaćinstva sa 2 na 1;
· Print screen pretraživanja potrošača iz elektronske baze kontrolora na ime K.M.

Zapisnikom je konstatovan navod odgovorne osobe da je ViK tek nakon dopisa podnosioca prigovora od 06.04.2016. godine, a u prilogu kojeg je i dostavljen Notarski ovjeren Ugovor o podjeli bračne stečevine, registrovao podnosioca prigovora kao vlasnika stana i korisnika komunalne usluge, a da se do tada kao vlasnik stana u ulici V.W. br. XX vodila K.M. na čije ime je ViK izdavao račune koji su se redovno plaćali i na iste nije bilo reklamacija.
ViK je Nalog za izmjenu podataka broj: xxx/2016 od 12.04.2016. godine dostavio Odjeljenju za izmjenu matičnih podataka u ViK-u, a prenos vlasništva i umanjenje broja članova je od strane Odjeljenja u elektronskoj bazi podataka izvršeno 14.04.2016. godine.

Kao dokaz, u prilog zapisnika je predat:

· Print screen pretraživanja potrošača iz elektronske baze kontrolora na ime A.B., ul. V.W. XX u S.;
· Print screen istorije promjena vlasništva (istorije potrošača) nad stanom u ul. V.W. XX u S.

Zapisnikom je konstatovan navod odgovorne osobe da je ViK započeo aktivnosti na izmjeni procedure, tačnije tačke 5.2. procedure, kojom će se ubuduće izmjena broja članova kućanstva u zgradama kolektivnog stanovanja vršiti na bazi ovjerene kućne liste ili ovjerene izjave vlasnika o izmjeni broja članova.
Inspektor je izvršio uvid i u prilog zapisnika uzeo štampani primjerak Procedura sistema kvaliteta broj: OP-19-02 od 03.04.2014. godine, koje se trenutno primjenjuju u KJKP „Vodovod i kanalizacija“ d.o.o Sarajevo. 

U provedenom postupku, Agencija je utvrdila sljedeće: 

ViK je od podnosioca prigovora zahtijevao da njenu prijavu za registraciju korisnika komunalne usluge i promjenu broja članova domaćinstva dokazuje izjavom predstavnika etažnih vlasnika ili izjavom dva etažna vlasnika.
Prigovor je utemeljen.
Zakonom o zaštiti ličnih podataka („Službeni glasnik BiH“ broj 49/06, 76/11 i 89/11; u daljem tekstu: Zakon) u članu 1. stav (1) utvrđeno je „Cilj ovoga Zakona je da svim osobama na teritoriji Bosne i Hercegovine, bez obzira na njihovo državljanstvo ili prebivalište, osigura zaštitu ljudskih prava i osnovnih sloboda, a naročito pravo na privatnost i zaštitu podataka po pitanju obrade ličnih podataka koji se na njih odnose“.

U skladu sa članom 3. Zakona:

· “lični podaci podrazumijevaju bilo koju informaciju koja se odnosi na fizičku osobu koja je identifikovana ili kojom se može utvrditi identitet osobe;

· obrada ličnihih podataka podrazumijeva bilo koju radnju ili skup radnji koje se vrše nad podacima, bilo da je automatska ili ne, a posebno prikupljanje, unos, organizovanje, skladištenje, prepravka ili izmjena, uzimanje, savjetovanje, korištenje, otkrivanje prijenosom, širenje ili na drugi način omogućavanje pristupa podacima, svrstavanje ili kombinovanje, blokiranje, brisanje ili uništavanje;

· kontrolor je svaki javni organ, fizička ili pravna osoba, agencija ili drugi organ koji samostalno ili zajedno s drugim vodi, obrađuje i utvrđuje svrhu i način obrade ličnih podataka na temelju zakona ili propisa.” 

ViK je kontrolor u smislu članka 3. Zakona i obrađuje lične podatke korisnika komunalne usluge snabdjevanja pitkom vodom i odvođenje i prečišćavanje otpadnih voda, te je neophodno da registruje sve korisnike komunalne usluge, a u zgradama u kojima se obračun potrošene vode vrši putem zajedničkog vodomjera, da ima podatak o tačnom broju članova svakog domaćinstva.
Podnosilac navodi da ViK ne prihvata materijalne dokaze kao osnov za umanjenje broja članova porodičnog domaćinstva već insistrira da, u nedostatku predstavnika kućnog savjeta, „2 proizvoljne komšije“ potvrde da je broj članova njenog domaćinstva smanjen.

U izjašnjenju dostavljenom Agenciji, ViK navodi da u skladu sa proceduriom samo ovlašteni predstavnik zgrade kolektivnog stanovanja (ako je izabran) može izvršiti prijavu i odjavu potrošača, te izvršiti izmjenu broja članova domaćinstva i da ne postoji drugi način evidencije u zgradama gdje se potrošačima obračun i fakturisanje vrši na osnovu broja prijavljenih članova. Izmjene se vrše na za to propisanom obrascu uz potpis predstavnika etažnih vlasnika ili potpisima dva stanara ako ne postoji izabrani predstavnik, te se ne mogu izvršiti putem dopisa ili samo na osnovu izjave potrošača.

U inspekcijskom nadzoru konstatovan je navod odgovorne osobe da je ViK započeo aktivnosti na izmjeni Procedura sistema kvaliteta broj: OP-19-02 od 03.04.2014. godine, tačnije tačke 5.2. procedure, kojom će se ubuduće izmjena broja članova domaćinstva u zgradama kolektivnog stanovanja vršiti na osnovu ovjerene kućne liste ili ovjerene izjave vlasnika o izmjeni broja članova.
U članku 4. Zakona  propisana su osnovna načela obrade ličnih podataka kojih su obavezni da se pridržavaju svi kontrolori. Zakon u članu 4. stav (1) tačka a) propisuje da je kontrolor obavezan da lične podatke obrađuje na pravedan i zakonit način.
U skladu sa načelom pravednosti i zakonitosti, da bi ViK mogao da od podnosioca prigovora zahtijeva da njenu prijavu za registraciju korisnika komunalne usluge i promjenu broja članova domaćinstva dokazuje izjavom predstavnika etažnih vlasnika ili izjavom dva etažna vlasnika, onda njegovo pravo, odnosno obaveza da vrši navedenu radnju mora biti propisana zakonom ili propisom donesenim na temelju zakona. 
U ovoj pravnoj stvari relevantne su odredbe sljedećih propisa:
· Zakon o komunalnoj djelatnosti („Sl. novine Kantona Sarajevo“ broj: 31/04, 21/05, 36/14 i 40/15), i
· Uredba o opštim uslovima za snabdjevanje vodom za piće, obradu i odvođenje otpadnih i atmosferskih voda („Sl. novine Kantona Sarajevo“ broj: 29/13 i 43/15; u daljem tekstu: Uredba).
Zakonom o komunalnoj djelatnosti određuju se komunalne djelatnosti, načela, način obavljanja i finansiranja, te druga pitanja od značaja za uspješno obavljanje komunalnih djelatnosti na području Kantona Sarajevo.
Prava i obaveze između davaoca i korisnika komunalnih usluga se u skladu sa članom 18. Zakona o komunalnoj djelatnosti regulišu ugovorom.
Znači, obaveza ViK-a je da sa podnosiocem prigovora zaključi ugovor o korištenju komunalne usluge.

Nadalje, Vlada Kantona Sarajevo je na temelju člana 4. stav (2) Zakona o komunalnim djelatnostima, kojim je propisano da će se podzakonskim aktima bliže regulisati obavljanje pojedinih komunalnih djelatnosti, donijela Uredbu.

Uredbom se uređuje snabdijevanje vodom za piće, obrada i odvođenje otpadnih i atmosferskih voda, ugovorni odnosi, obaveze i odgovornosti davaoca usluge i korisnika usluge, uslovi mjerenja, obračuna i plaćanja komunalne usluge itd. Članom 57. stav (1) Uredbe je propisano da je korisnik usluge dužan u roku od osam dana od dana nastale promjene pisanim putem prijaviti davaocu usluge svaku promjenu koja je od uticaja na međusobne ugovorne odnose, naročito ako izvrši promjenu vlasništva, promjenu kategorije potrošača, promjene koje se odnose na broj članova domaćinstva korisnika usluge i sl.

Znači, promjenu vlasništva nad stanom, tj. registraciju novog korisnika komunalne usluge ili promjenu broja članova domaćinstva je komunalnom preduzeću pisanim putem u propisanom roku dužan prijaviti vlasnik stana i korisnik komunalne usluge i ista ne može biti u obavezi predstavnika etažnih vlasnika ili dva etažna vlasnika.

Nadalje, Zakon u članu 4. stav (1) tačka d) propisuje da je kontrolor obavezan „da obrađuje samo vjerodostojne i tačne lične podatke, te da ih ažurira kada je to potrebno“.

Naime, neupitno je pravo ViK-a da u slučajevima kada komunalnu uslugu pruža korisnicima u objektima kolektivnog stanovanja u kojima se obračun potrošene vode vrši putem zajedničkog vodomjera, ima tačne podatke o vlasnicima stana i o broju članova svakog pojedinačnog domaćinstva. Međutim, neprimjeren je način da navedeno ViK-u mora biti potvrđeno od strane predstavnika etažnih vlasnika ili dvojice proizvoljnih komšija. U tom slučaju, korisnik komunalne usluge je dužan da svoju privatnost u pogledu kućnog doma i broja članova domaćinstva izloži trećim osobama. Takođe, opravdano se postavlja pitanje tačnosti podataka kao i posljedice koje mogu nastupiti. Kako bi osigurao autentične i tačne podatke, potrebno je da ViK novog korisnika komunalne usluge i broj članova njegovog domaćinstva registruje na temelju vjerodostojne isprave. Takvim postupanjem ViK-a neće biti ugrožena privatnost korisnika komunalne usluge. Na taj način, ViK će postupati u skladu sa Uredbom i obrađivaće podatke koje dobije od vlasnika stana, a ne od predstavnika etažnih vlasnika.
U skladu sa navedenim, Agencija je utvrdila da je ViK od podnosioca prigovora zahtijevao da njenu prijavu za registraciju korisnika komunalne usluge i promjenu broja članova domaćinstva dokazuje izjavom predstavnika etažnih vlasnika ili izjavom dva etažna vlasnika. Navedeno postupanje ViK-a je protivno članu 57. stav (1) Uredbe, usljed čega je došlo do povrede člana 4. stav (1) tačka a) i d) Zakona, koji obavezuje kontrolore da lične podatke obrađuju na pravedan i zakonit način te da obrađuju samo vjerodostojne i tačne lične podatke, te da ih ažuriraju kada je to potrebno. 

Na temelju naprijed navedenog, a u skladu sa članom 40. stav (2) tačka e) Zakona, riješeno je kao u dispozitivu ovog rješenja.
Pouka o pravnom lijeku:

Protiv ovog rješenja nije dopuštena apelacija, ali se može pokrenuti upravni spor pred Sudom Bosne i Hercegovine u roku od 60 dana od dana dostavljanja rješenja.

